ՎԵՐԼՈւԾՈւԹՅՈւՆ

FATH*-ի  ինքնաքննադատությունը
Աբու Իյադ (Սալահ Խալաֆ)¹ 


Այս վերլուծության հեղինակ Աբու Իյադը, որը FATH-ում երկրորդ դեմքն էր, սույն ինքնաքննադատությամբ նպատակ է հետապնդում ամփոփել 1967-1977 թթ. արդյունքները, որոնք ընդհանուր առմամբ անցել են պաղեստինյան ազգային շարժման և մասնավորապես FATH-ի անզորության քողի ներքո (քաղաքական, ռազմավարական, ինչպես նաև կազմակերպչական անկարողություններ, կաշառակերության բարձր մակարդակ և այլն): 
Հասել է արդյունքների ամփոփման պահը։ Պաղեստինյան ժողովրդի զանգվածային արտագաղթից անցել է 30 տարի, իսկ FATH-ի հիմնադրումից՝ 20 տարի։ Ես պետք է խորը թախիծով խոստովանեմ, որ մեր վիճակն այսօր շատ ավելի վատ է, քան 1958 թվականին էր, երբ ստիպված էինք ստեղծել շարժումը։ 

Անշուշտ, չեմ ժխտում, որ արձանագրել ենք նաև հաջողություններ։ Անչափ հպարտ եմ իմ ազգով և մեր այն նահատակներով, որոնց շնորհիվ մարտի դաշտում թշնամու նկատմամբ ձեռք են բերվել մի շարք հաղթանակներ։ Ինձ հպարտություն է պատճառում «Պաղեստինի ազատագրման կազմակերպության – ՊԱԿ» զբաղեցրած դիրքը միջազգային թատերաբեմում։ Ճանաչված լինելով միջազգային հանրության մեծամասնության կողմից որպես պաղեստինյան բնակչության միակ օրինական ներկայացուցիչը` այն ՄԱԿ-ում ստացել է դիտորդի կարգավիճակ։ 
Սակայն, պատերազմական 20 տարիներից հետո էլ ազգիս ճակատագիրը շարունակում է մնալ տառապալից։ Դեռևս չունենք հայրենիք, ոչ էլ նմանօրինակ մի բան։ 

Եթե անկեղծ լինեմ, մենք հետադիմել ենք։ Իսրայելը մինչ օրս էլ ամբողջությամբ օկուպացնում է պաղեստինյան տարածքները։ ԱՄՆ, որպես սիոնիստական մտահղացումների իրականացման երաշխավոր, ավելացրեց և ամրապնդեց իր գերակայությունն արաբական աշխարհում։ Արաբական ամենաազդեցիկ և ամենամեծ պետություններից մեկը` Եգիպտոսը, անհաջողություն կրեց Կեմպ-Դեվիդում։ Արաբական նավթը, որը կարող է օգտագործվել որպես հզոր քաղաքական զենք, շարունակում է մնալ միայն կոմերցիոն ապրանք։ Վերջին տարիներին արաբական աշխարհը ոչ միայն չի դադարում միակողմանիորեն զիջումներ անել Իսրայելին, այլև գնում է ամոթալի փոխզիջումների ճանապարհով։ Այս պահին հնարավոր չէ հաստատել ո′չ իրական և տևական խաղաղություն, ո′չ էլ կիրառել ուժ, առանց որի նման խաղաղության հասնելը գրեթե անհնար է։ 

Փաստն այն է, որ հնարավորինս խուսափել ենք մեր նախորդների կատարած սխալները կրկնելուց, իսկ ինչ վերաբերում է սեփական թերություններին, ապա դրանք այնքան էլ ծանր չեն եղել, այնուամենայնիվ վնասներ պատճառել են։ Արաբական իշխող կարգերի հետ ռազմավարական դաշինքներ կնքելով` նպատակ էինք հետապնդում ծածկել որոշակի ծախսեր:
______________________________________
FATH - 1959 թվ. Քուվեյթում Յասեր Արաֆատի կողմից հիմնադրված «Պաղեստինյան քաղաքական և ռազմական կազմակերպություն»։ 
Օրինակ կարծում էինք, որ Եգիպտոսը հավերժ մեր կողքին է լինելու, իսկ Սիրիան, թեկուզև ժամանակավորապես, մեր դեմ պայքարելու համար օժանդակություն չի տրամադրի Լիբանանի աջ քրիստոնյաներին։ Երբեք չէինք էլ կարող պատկերացնել, որ Իրաքը, չնայած մեզ բաժանող քաղաքական տարաձայնություններին, արտասահմանում սպանել կտար պաղեստինյան ականավոր ռազմական գոծիչներին։ Այս ամենն իր հետ բերեց խորը հուսալքություն և անհաջողություններ։

Արաբական աշխարհի իրականության սխալ գնահատականը գալիս էր մեր ոչ ճիշտ հաշվարկներ կատարելուց։ Տիրող կոնֆլիկտային իրավիճակների վերաբերյալ  շատ հաճախ ենթադրել ենք, որ անհրաժեշտ է հարաբերություններն ամրապնդել իշխող կարգերի հետ, ի վնաս դրանց դեմ արտահայտվող զանգվածների հետ կապեր հաստատելուն։ Դրանով հանդերձ արհամարհում էինք մի շատ կարևոր սկզբունք, համաձայն որի ուժի իրական աղբյուրը ժողովրդի համակրանքն է և նրա օժանդակությունը: Չնայած որ երբեմն գաղտնի հարաբերություններ ենք ունեցել ընդդիմադիր շարժումների հետ, այնուամենայնիվ կարծիք էր ստեղծվում, որ մենք իրականացնում էինք օպորտունիստական քաղաքականություն։ 

Դա էր պատճառը, որ մեզ ավելի շատ ընկալում էին որպես քաղաքական գործիչներ, քան հեղափոխականներ։ Այս թյուր ըմբռնումը մեծ վնաս էր հասցնում շարժման առաջնորդներին արաբական զանգվածների ներսում, որոնք մեզանից այլ բան էին ակնկալում։ Դա նույնիսկ եվրոպացիների և ամերիկացիների մոտ մեր նկատմամբ համակրանք չէր առաջացնում։ 
Իհարկե, ի տարբերություն սիոնիստ թշնամիների, մենք չենք տիրապետում ո′չ անհրաժեշտ միջոցների, ո′չ էլ հանրային հարաբերությունների բնագավառի վերաբերյալ անհրաժեշտ փորձի։ Բայց անհաջողությունների հիմնական պատճառը կայանում է արևմտյան հասարակությունը, նրան ղեկավարող ժողովրդավարական համակարգերի բարդությունը չըմբռնելու մեջ։ Որոշ ուժեր անընդհատ փորձում են մեզ է´լ ավելի օտարացնել արևմտյան հասարակությունից, կամ էլ պահել անգործունյա հուսահատության մեջ։ 

Հաջորդ փաստը, որին ցանկանում եմ ուշադրություն դարձնել, դա այն է, որ շարժման առաջնորդներս չկարողացանք միավորել պաղեստինյան շարժումը, կամ նվազագույնի հասցնել վերջինիս մասնատումը։ Անշուշտ կան իրական պատճառներ, որոնք խանգարել են այս նպատակին հասնելուն: FATH-ն իր հիմնադրման պահին ընկալվում էր որպես մի ճակատ, որի նպատակը բոլոր պաղեստինցիների համախմբումն է` անկախ նրանց գաղափարական և քաղաքական հայացքների տարբերություններից։ Քիչ հնարավորություններ ունենալով՝ մենք չէինք կարող ստիպել այնպիսի առաջնորդների, ինչպիսիք են Ջորջ Հաբաշը (Georges Habache) կամ Նայեֆ Հավատմեն (Nayef Hawatmeh) համալրել մեր շարքերը, կամ խանգարել նրանց սեփական կազմակերպություններ ստեղծելու դեպքում։ Սակայն վստահորեն կարող եմ ասել, որ հնարավորություն ունեցել ենք հակադրվելու արաբական իշխող կարգերի ստեղծած` քաղաքական և ռազմական գործիք խմբավորումներին: 

Հաշվի առնելով ուժերի ներկայիս հարաբերակցությունը` հնարավոր չէ այսօր պահանջել նրանց հեռացումը «Պաղեստինի ազատագրման կազմակերպություն – ՊԱԿ»-ից կամ էլ՝ կազմալուծումը։ 1967 թվականի հունիսից հետո, երբ արաբական իշխող ռեժիմները գտնվում էին պարտված և թուլացած վիճակում,  հաստատակամություն դրսևորելու պարագայում նրանց հեշտությամբ կարող էինք մեր կամքին ենթարկել:
Պաղեստինյան խամաճիկ խմբավորումները ոչ միայն թուլացնում էին դիմադրությունը՝ նվազեցնելով գործողությունների միասնականությունն ու արդյունավետությունը, այլև հաճախ խաղում էին որքան բասացական, այնքան էլ որոշիչ դեր։ Խոստումներով և սադրանքներով, որոնցով նրանք զբաղվում են, ինչպես նաև արտաքին ուժերի աջակցությամբ նրանց երբեմն հաջողվել է մեզ ներքաշել արկածախնդրությունների մեջ: Հազվադեպ չէ, երբ իր նշանակությամբ աննշան մի փոքր երկիր, միջազգային հարաբերությունների բնագավառում, պարտադրում է դաշնակից հզոր պետությանն իրականացնել դատապարտելի քաղաքականություն։ 

Մեր մոլորությունները, անընդունակություններն ու սխալները բավարար չեն բացատրելու այն դժվարին իրավիճակը, որում գտնվում էր դիմադրությունը։  Արդարության համար պետք է ասեմ, որ ստանձնել ենք պատմության մեջ աննախադեպ դժվարություններով լի մի շարժում, որը հանգամանքների բերումով, բավականին բարդ կլինի հասցնել իր տրամաբանական ավարտին։


Ժողովուրդը, որին փորձում էինք առաջնորդել և մոբիլիզացնել, աշխարհագրորեն ցրված էր, հոգեբանորեն և քաղաքականապես՝ տարատեսակ։ Պաղեստինցիներն ապրում են տարբեր սոցիալ-տնտեսական կարգերի ենթակայության ներքո, որն էլ լրջորեն ազդում է նրանց ընկալումների վրա։ Նրանք ենթարկվում էին ավտորիտար ռեժիմներին, ուր չէին հանդուրժում այլախոհությունը, հատկապես, երբ պետության և ընդդիմության միջև ի հայտ էին գալիս տարրակարծություններ և բախումներ։ Նման դեպքում մեր հայրենակիցները չունեին այլ ընտրություն, քան կամա-ակամա միանալ պաշտոնական դրույթներին կամ թաքնվել թվացյալ չեզոքության մեջ՝ այդպիսով խուսափելով ճնշումներից։ Նման վտանգներից նրանց ապահովագրելու համար, մենք մեր կողմից, պարտավորվեցինք չմիջամտել այդ կառավարությունների ներքին գործերին, փակել աչքերը նրանց անբարյացկամ արարքների վրա, որն էլ իր հերթին սահմանափակում էր մեր գործողությունների ազատությունը։                                 
Աբու Իյադ (Abou Iyad), նույն ինքը Սալահ Խալաֆ (Salah Khalaf)¹
Համառոտ ինքնակենսագրություն

Սալահ Խալաֆը ծնվել է 1933 թվականին Ջաֆֆայում, մահացել 1991 թվականի հունվարի 14-ին Ֆատայում։ Նա պաղեստինյան FATH-ի հիմնադիրներից մեկն էր, երկրորդ դեմքը «Պաղեստինի ազատագրման կազմակերպությում»։ Հայտնի է նաև Աբու Իյադ անվամբ:

1948 թվականին ստիպված է եղել փախչել Գազա։ 1950-ական թվականների սկզբներին ուսանել է Կահիրեում, որտեղ էլ ծանոթացել է Յասեր Արաֆաթի հետ ում հետ էլ ակտիվ կերպով աշխատել է «Պաղեստինյան ուսանողների միության» կազմում։ 1959 թվականին ուսման նպատակով մեկնել է Քուվեյթ, մասնակցել է FATH-ի հիմնադրման աշխատանքներին Յասեր Արաֆաթի (Աբու Ամմար, Abou Ammar), Ֆարուկ Քասդդումիի (Abou Loutof) և Խալիլ ալ Վազիրի (Abou Jihad) հետ միասին։ 1967-1970-ական թթ. եղել է «Պաղեստինի ազատագրման կազմակերպության» հետախուզական և հակահետախուզական ծառայության պատասխանատու։ 
1968 թվականին հրեաներին առաջարկված ծրագրի մշակման հիմնական դերակատարներից մեկն է եղել, համաձայն որի Պաղեստինի ողջ տարածքում պետք է ստեղծվեր ժողովրդավարական, բոլոր կրոնական համայնքներից կածմված մեկ պետություն։ 1985 թվականին Աբու Իյադը, Յասեր Արաֆաթի հետ միասին փորձում է Ֆրանսիայի միջոցով հանդիպել Շիմոն Պերեսի հետ: 1989 թվականի հունվարի 5-ին սաուդյան Օկազ (Okaz) թերթին տված հարցազրույցում հայտարարում է, որ «Կազմակերպությունը մերժում է իրենց Խարտիայի 19-րդ հոդվածի ցանկացած փոփոխություն»։
1991 թվականի հունվարի 15-ին Կարթագենում (Թունիս) նա, Աբու Մուհամմեդը (Abou Mohammed) և Աբու Հոլը (Aboul Hol) սպանվում են վերջինիս թիկնապահ, կրկնակի գործակալ  (Fatah-Conseil Révolutionnaire և հրեական Mossad) Համզա Աբու Զեիդի կողմից (Hamza Abou Zeïd):
Թարգմանիչ՝ Արեգ Մանասյան
Թարգմանությունը կատարվել է Ժեռար Շալյանի «Անկանոն պատերազմները XX-XXI-րդ դդ.» գրքից, 2008 թ. (Gérard Chaliand, “Les guerres irrégulières XX-XXI siècle”, Éditions Gallimard, 2008)

